Dag 63 – Eenheid in die praktyk

Almal stem heelhartig saam as ons vir mekaar sê: Die Liggaam van Jesus is een. Hoe kan dit nou anders? As ons dit nie toegee, ontken ons wat Jesus immers self gesê het.

Luister immers hoe bid Hy self daar in Joh. 17: “Ek bly nie langer in die wêreld nie, maar hulle bly nog in die wêreld. Ek kom na U toe. "Heilige Vader, bewaar hulle in u Naam, die Naam wat U My gegee het, sodat hulle net soos Ons een kan wees... 

Ek bid dat hulle almal een mag wees, net soos U, Vader, in My is en Ek in U, dat hulle ook in Ons mag wees, sodat die wêreld kan glo dat U My gestuur het.

Die heerlikheid wat U My gegee het, het Ek ook aan hulle gegee, sodat hulle een kan wees net soos Ons een is: Ek in hulle en U in My, sodat hulle volkome een kan wees, sodat die wêreld kan weet dat U My gestuur het en hulle liefhet net soos U My liefhet.” (Joh. 17:11;21-23)

Maar om saam te stem oor wat Jesus gesê het en om prakties die eenheid midde die verskeurdheid in die Liggaam van Jesus in elke dorp en stad oor die wêreld uit te leef, is ŉ ander saak!

Kom ons gaan staan net weer voor daardie foto van die liggaam waarvan ek en jy verlede keer gepraat het.

Besef jy dat ek en jy, saam met elke gelowige volgeling oor hierdie aarde saam deel is van die EEN LIGGAAM van Jesus?! Elke gelowige volgeling van Jesus daar in jou dorp of omgewing, in watter kerk of denominasie hulle ook al sou wees, is saam met jou ŉ deeltjie van ŉ ledemaat van die een Liggaam van Jesus.

Dink vir ŉ oomblik hieroor na. Besef jy dat dit prakties beteken dat ons mekaar nodig het? Ons kan glad nie sonder mekaar klaar kom nie.

As ons sou waag om sonder mekaar te probeer aangaan of te probeer leef -  deur te maak asof ons gemeente of kerk niks van die ander gemeentes of kerke in die omgewing nodig het of iets met hulle te doen hoef te hê nie – is dit soos om ŉ vinger of ŉ arm of ŉ voet af te bind sodat daar geen bloedsomloop meer na daardie deel toe is nie.

Jy en ek weet presies wat die “toekoms” van so ŉ ledemaat sou wees! Dat daar geen toekoms of lewe binnekort in daardie deel van die liggaam gaan wees nie, behalwe as daar herstel kom!

Tog is dit presies wat tans in die Liggaam van Jesus in soveel dorpe en stede oor die wêreld aan die gang is!

Om nie eers te praat van krisis in soveel dele van die Liggaam waar daar geen toegang moontlik is vir lede van die vyfvoudige bediening na daardie dele van die Liggaam nie!

Hoeveel gemeentes dink dat, omdat hulle ŉ vaste leraar of herder in die gemeente het, of omdat hulle selfs twee of drie het, dat hulle nie nodig het om die deure en vensters van daardie gemeente steeds oop te hou sodat lede van die ander van die vyfvoudige bediening in- en uit kan beweeg in daardie gemeente nie.

Luister maar self weer ŉ slag na Ef. 4:11 tot 16 in die verband: “En dít is die "gawes" wat Hy "gegee het": apostels, profete, evangeliste, en herders en leraars.

Sy doel daarmee was om die gelowiges toe te rus vir hulle diens en vir die opbou van die liggaam van Christus.

So sal ons uiteindelik almal kom tot die werklike eenheid in ons geloof en in ons kennis van die Seun van God. Dan sal ons, sy kerk, soos ‘n volgroeide mens wees, so volmaak en volwasse soos Christus.

Dan sal ons nie meer kinders wees nie; ons sal nie meer soos golwe op en af en heen en weer geslinger word deur elke wind van dwaalleer as vals leraars ons met hulle slinksheid en listigheid op dwaalweë wil wegvoer nie. Nee, ons sal in liefde by die waarheid bly en so in alle opsigte groei na Christus toe. Hy is immers die hoof, en uit Hom groei die hele liggaam. Die verskillende liggaamsdele pas by mekaar en vorm saam ‘n eenheid. Elkeen van hulle vervul sy funksie, en so bou die liggaam homself op in liefde.”

Om ŉ goeie herder of leraar in die gemeente as ŉ vaste aanstelling te hê, is nie verkeerd nie. Maar dit is nie al wat so ŉ gemeente vir gesonde groei nodig het nie. Wat van die profetiese en die apostoliese bediening en -salwing wat ook daar nodig is, volgens Ef. 4?

Ons kan natuurlik dieselfde argument gebruik in daardie gedeeltes van die Liggaam waar die profetiese vandag geen plek het nie.

Dit het tyd geword dat ons weer aan die voete van Jesus gaan sit en mooi gaan luister na wat God self deur Sy Gees hieroor vir ons wil sê.

Dag 64 – Eenheid onder geestelike leiers

Tydens ons Fire Trail-bedienings toer - waar tientalle leiers van verskillende bedieninge en gemeentes in eenheid van dorp tot dorp beweeg het vir 40 dae om God se mense en die gemeenskap te bedien met die Woord wat God vir nou het - was ons so bewus van die verskeurdheid in die Liggaam van Jesus.

Oral waar ons gekom het, het ons ons vasgeloop teen ŉ ongeërgdheid en ŉ totale onverskilligheid tussen leiers oor die noodsaak van eenheid tussen die verskillende dele van die Liggaam, en selfs tussen die gemeentes op ŉ bepaalde dorp of stad.

Dit was asof elke geestelike leier so besig is met ŉ oorlewingstryd in hulle bepaalde gemeente of kerk, dat hulle om baie redes net nie tyd of energie oor het om tyd te maak vir daardie Bybelse eenheid en saam-wees en saam-aanbid met ander gelowiges in die res van die Liggaam nie.

Baie voel natuurlik ook nog “bedreig” deur al die ander gemeentes en veral ander “kerke” rondom hulle, want net-nou “steel” van die ander “hulle skape”!

ŉ Mens voel half magteloos as jy jou letterlik hierteen vasloop waar jy ook al kom!

Wat my hart verder breek is om dan, aan die anderkant, te sien hoeveel duisende mense die afgelope tyd nuut tot bekering gekom het en juis merkwaardige geestelike ervaringe en verdieping beleef waar hulle geleenthede bywoon waar die Liggaam van Jesus in eenheid, oor al die verskillende kerk grense heen, bymekaar kom waar God self mense bedien!

Ek het werklik aan my lyf beleef hoe merkwaardig God deur Sy Woord en Gees werk waar die “geskenke” van die bedieninge van Ef. 4:11 tot 16 begin saamwerk en saam bedien in eenheid. Waar hulle vir mekaar se verskillende gawes en salwing ruimte maak en vir mekaar plek maak om die mense te bedien soos en hoe God dit wil doen deur Sy Gees.

Hoe merkwaardig was dit nie om te sien hoe God mense en gemeenskappe deur die profete bedien nie! En om te sien met watter passie die evangeliste in ons span skole en gevangenisse en mense sommer daar op die straat bedien het nie!

Dan was daar nog boonop die verrykende ervaring wat ons in die groep beleef het terwyl ons saam rondbeweeg en saam bedien het. Aan die begin van ons toer het ek en Hetta niemand geken in die groep nie. Maar stelselmatig het ons beleef hoe ŉ praktiese lief-wees en lief ge-hê-word tussen ons en die groepslede gegroei het soos wat ons tyd met mekaar begin spandeer het.

Ek het werklik prakties begin beleef wat God bedoel het toe Hy profeties vir ons gesê het dat Hy ook in hierdie jaar Sy mense gaan leer “om mekaar op ŉ dieper vlak lief te hê”.

Ek het ook Ps. 133 se woorde onthou: “Hoe goed, hoe mooi is dit as broers eensgesind saam woon!

Dit is soos reukolie wat van die kop af in die baard afloop, die baard van Aäron, af tot by die soom van sy klere.

Dit is soos die dou van Hermonberg wat op die berge by Sion val. Waar broers so saam woon, skenk die Here sy seën: ‘n lang, lang lewe.”

Ek het begin verstaan dat die een-wees waarvan Jesus daar in Joh. 17 praat, wat tussen Sy mense moet wees, baie dieper is en baie meer behels as net om “kerk toe te gaan” of “saam kerk te hou”.

Dat die hart daarvan werklik is wat die Nuwe Testament as “koinonia” en as “julle moet mekaar liefhê” beskryf.

Dag 65 – Koinonia

Die Griekse woord “koinonia” kan ons in Afrikaans vertaal met “intieme liefdes gemeenskap”. Groot woorde wat ek sommer eenvoudig wil vertaal met “dit wat begin gebeur waar gelowige volgelinge van Jesus met mekaar hulle hele lewens waag deel en met liefde leer bedien.” 

Ons kry byvoorbeeld hierdie Griekse woord daar in Fil. 2:1 en 2 waar daar die volgende staan: “As daar dan enige troos in Christus is, as daar enige vertroosting van die liefde, as daar enige gemeenskap van die Gees, as daar enige innige tederheid en ontferming is, maak dan my blydskap volkome deur eensgesind te wees en dieselfde liefde te hê, een van siel, een van sin.”

Bybelse koinonia of gemeenskap is die praktiese gevolg en belewenis waar gelowige volgelinge van Jesus, met die lewe en die Gees van Jesus in hulle, prakties leer om van dag tot dag met mekaar saam te leef, saam worstel, mekaar leer liefkry, mekaar bedien, na mekaar se behoeftes begin omsien, met mekaar se nonsens en gebreke geduldig leer saam leef en leer hanteer...

Die Bybel praat ook daarvan as dat ons werklik leer wat dit beteken om mekaar se broer en se suster in Jesus te word... Ons word stelselmatig werklik familie van mekaar, waar die band tussen ons baie sterker en baie dieper word as die gewone band van bloed wat tussen gewone mens-families geld. Nou word hierdie band tussen ons die nuwe lewe en Gees wat in ons lywe ons hele lewe verander het omdat ons Jesus leer ken en aangeneem het as Verlosser en Here.

 Dit is die gevolg waar gelowiges leer om hulle lewens in elke area vir mekaar oop te stel en leer om mekaar te bedien soos wat die Gees van God hulle lei.

Dit gebeur waar volgelinge van Jesus bewus word van mekaar se sterk, maar ook swak en onvolmaakte kante, van verskille tussen en onder mekaar, en bewus geword van mekaar se geloof worstelinge. Maar met die verskil, naamlik dat hulle leer om nie mekaar as gevolg daarvan te veroordeel, of te los en weg te hardloop nie, maar mekaar bly vashou en geduldig in liefde te bly bedien.

Dit gebeur waar gelowiges werklik leer om Bybels “een” te word. Waar ons ons leer om onsself beskikbaar te stel dat Jesus Christus ander deur ons kan liefhê. En dit begin gebeur wanneer ons Jesus in en tussen ons ontdek, en ons ontdek ons is in Hom, soos die Bybel sê. Daar waar ons Hom dieper leer liefkry, daar ontdek ons en ervaar ons hoe lief Hy ons en almal om ons het.

Dit is daardie soort liefde wat maak dat ons nie kan stilsit as iemand onder ons swaarkry of tekort het nie. 

Dit is daardie soort liefde wat maak dat ons nie kan stilbly as iemand verkeerde besluite wil neem of met dinge besig is wat God sê hulle lewens kan ruïneer nie.

Natuurlik is hierdie soort lief-hê nie maklik nie. Dit vra tyd en energie. Dit vereis ŉ stuk geestelike groei en ŉ geestelike volwassenheid. Dit gebeur dus nie sommer nie.

Dit is ŉ worsteling en ŉ stryd. Soms voel dit selfs soos ŉ stuk marteling waarvan jy net wil wegbeur.

Om dit te laat gebeur, vra ŉ kruis, ŉ sterf aan jouself daagliks.

Soos in Christus Jesus se lewe gebeur het, moet en gaan dit ook in ons lewens ŉ beleefde werklikheid word as ons hierdie pad gehoorsaam agter Jesus se stem aan stap.

Vir Jesus het dit vernedering beteken. So ook in elkeen van ons se lewens in sekere situasies.

Eers wanneer ons oop en bloot voor mekaar staan, juis omdat ons weet ons kan dit hier waag doen omdat ons geleer het om mekaar ook hiermee te vertrou, gaan ons ŉ soort liefhê en lief ge-hê-word beleef soos nog nooit vantevore nie.

Dag 66 – Praktiese koinonia

Daar waar gelowige volgelinge van Jesus leer om die Jesus in hulle toe te laat om mekaar ten spyte van... lief te hê en leer om mekaar ten spyte van... nog steeds vas te hou en nie te laat gaan nie, daar gaan ons die seën beleef wat God ook hierdeur vir ons wil gee.

Daar waar ons leer om alles te gee en al mekaar se behoeftes te bedien soos Jesus ons vra en aansê om te doen, totdat ons werklik hierdie innerlike vrede beleef, daar gaan ons God in Sy heerlikheid sien en ervaar. Daar gaan ons beleef: God self is hier tussen ons.

Daar kan Ef. 3:16 tot 21 gebeur. Hoor wat daar staan: “Ek bid dat Hy deur sy Gees uit die rykdom van sy heerlikheid aan julle die krag sal gee om innerlik sterk te word, dat Christus deur die geloof in julle harte sal woon en dat julle in die liefde gewortel en gegrondves sal wees.

Mag julle in staat wees om saam met al die gelowiges te begryp hoe wyd en ver en hoog en diep die liefde van Christus strek.

Mag julle sy liefde ken, liefde wat ons verstand te bowe gaan, en mag julle heeltemal vervul word met die volheid van God.

Aan Hom wat deur sy krag wat in ons werk, magtig is om oneindig meer te doen as wat ons bid of dink, aan Hom kom die eer toe, in die kerk, deur ons verbondenheid met Christus Jesus, deur al die geslagte heen tot in alle ewigheid. Amen.”

Eers dan gaan ons iets prakties ervaar van God se koninkryk wat hier tussen ons op aarde kom,. Waar iets van die werklikhede in die hemel, waar God werklik in beheer is, hier tussen ons op hierdie stukkende aarde, tussen ons as stukkende mense, ten spyte van... begin gebeur!

Daar gaan 1 Tim. 3:15 begin waar word, waar daar staan: “... sal jy dus weet hoe iemand hom moet gedra in die huisgesin van God, dit is die gemeente van die lewende God. Die gemeente is die draer en beskermer van die waarheid.” 

Ja, sal ons beleef hoe dit is as die gemeente en gelowiges werklik ŉ pilaar en ŉ stewige fondasie is vir wat waarheid en reg is.

Waar hierdie soort liefhê ŉ prakties beleefde werklikheid tussen volgelinge van Jesus is, gebeur dit net omdat gelowiges geleer het hoe om die “mekaar”-tekse in die Nuwe Testament prakties beleefde realiteite tussen hulle te maak.

Ons praat mos van die “mekaar”-tekse in die Nuwe Testament en dan verwys ons spesifiek na daardie tekse in die Nuwe Testament waar daar gepraat word oor hoe ons teenoor mekaar moet optree as volgelinge van Jesus. .

Van hierdie “mekaar”-tekse lui soos volg:

Mat. 9:50 sê: “Die sout is goed, maar as die sout souteloos word, waarmee sal julle dit smaaklik maak? Julle moet sout in julle hê en vrede hou met mekaar.”

Joh. 13:14 lui: “As Ek dan, die Here en die Meester, julle voete gewas het, is julle ook verplig om mekaar se voete te was.”

Die bekende Joh. 13:34 en 35 lui soos volg: “‘n Nuwe gebod gee Ek julle, dat julle mekaar moet liefhê; soos Ek julle liefgehad het, moet julle ook mekaar liefhê. Hieraan sal almal weet dat julle my dissipels is, as julle liefde onder mekaar het.”

Volgende keer gesels ek ŉ bietjie verder oor hierdie “mekaar”-tekse.

Dag 67 – Die ander “mekaar”- tekse

Laas het ons begin gesels oor hoe die sogenaamde “mekaar”-tekse in die Nuwe Testament vir ons uitspel hoe lyk dit waar gelowige volgelinge van Jesus mekaar werklik liefhet en liefde nie net woorde bly nie.

Kom ek haal nog ŉ paar sulke verse in die Nuwe Testament vir jou hier aan.

Rom. 12:10: “... wees hartlik teenoor mekaar met broederlike liefde; die een moet die ander voorgaan in eerbetoning... ”

Rom. 12:16-18: “... wees eensgesind onder mekaar; moenie na hoë dinge streef nie, maar voeg julle by die nederige; moenie eiewys wees nie; vergeld niemand kwaad vir kwaad nie; bedink wat goed is voor alle mense; as dit moontlik is, sover as dit van julle afhang, leef in vrede met alle mense.”

Rom. 15:14: “Maar ek self ook, my broeders, is oortuig aangaande julle, dat julle self ook vol van goedheid is, vervuld met alle kennis, in staat om ook mekaar te vermaan.”

1 Kor. 12:22-25: “Maar veel eerder is dié lede van die liggaam noodsaaklik wat die swakste lyk; en dié lede van die liggaam wat vir ons minder eerbaar lyk, beklee ons met oorvloediger eer, en so het ons onsierlike lede oorvloediger sierlikheid, terwyl ons sierlike lede dit nie nodig het nie; maar God het die liggaam saamgestel en aan die misdeelde lid oorvloediger eer gegee, sodat daar geen verdeeldheid in die liggaam mag wees nie, maar dat die lede gelyke sorg vir mekaar mag dra.”

Gal. 6:2: “Dra mekaar se laste en vervul so die wet van Christus.”

Ef. 4:1-3: “Ek vermaan julle dan, ek, die gevangene in die Here, om te wandel waardig die roeping waarmee julle geroep is, met alle nederigheid en sagmoedigheid, met lankmoedigheid, terwyl julle mekaar in liefde verdra en ernstig strewe om die eenheid van die Gees te bewaar deur die band van die vrede.”

Ef. 4:32: “Maar wees vriendelik en vol ontferming teenoor mekaar; vergeef mekaar soos God ook in Christus julle vergewe het.”

Ef. 5:19-21” “Spreek onder mekaar met psalms en lofsange en geestelike liedere; en sing en psalmsing in julle hart tot eer van die Here, terwyl julle God die Vader altyd vir alles dank in die Naam van onse Here Jesus Christus, en aan mekaar onderdanig is in die vrees van God.”

Kol. 3:9: “Lieg nie vir mekaar nie, omdat julle die oue mens met sy werke afgelê het”.

1 Tess. 5:11: “Daarom, bemoedig mekaar en bou die een die ander op, soos julle ook doen.”

Heb. 10:24,25: “en laat ons op mekaar ag gee om tot liefde en goeie werke aan te spoor; en laat ons ons onderlinge byeenkoms nie versuim soos sommige die gewoonte het nie, maar laat ons mekaar vermaan, en dit des te meer namate julle die dag sien nader kom.”

Jak. 4:11,12: “Broeders, moenie van mekaar kwaad spreek nie. Dié wat kwaad spreek van sy broeder en sy broeder oordeel, spreek kwaad van die wet en oordeel die wet; en as jy die wet oordeel, is jy nie ‘n dader van die wet nie, maar ‘n regter.

Een is die Wetgewer, Hy wat mag het om te red en te verderf. Maar jy, wie is jy wat ‘n ander oordeel?”

Jak. 5:16: “Bely mekaar julle misdade en bid vir mekaar, sodat julle gesond kan word. Die vurige gebed van ‘n regverdige het groot krag.”

1 Pet 4:9: “Wees gasvry jeens mekaar sonder om te murmureer.”

Kan ek afsluit met ŉ persoonlike vraag?

Kan jy jou indink hoe dit moet wees om deel te wees van ŉ familie gelowige volgelinge van Jesus daar in jou onmiddellike omgewing waar julle hierdie soort verhouding en liefde vir mekaar het! Waar jy weet, vier en twintig uur van elke dag, sewe dae elke week, kan jy maar op hierdie mense se knoppies druk en verseker weet dat hulle jou liefhet soos wat jy is! 

Hoe wonderlik moet dit nie wees om te weet dat mense jou so liefhet dat hulle weier om jou te los soos wat jy is!

Dit is God se hart vir wat in die Bybelse ekklesia gaan gebeur waar ons Jesus Christus toelaat om Sy lewe deur ons te lewe.

Dag 68 – Bybelse koinonia is die hart van Bybelse eenheid 

Miskien moet ons ŉ slag vir mekaar probeer sê hoe lyk Bybelse eenheid.

Wat presies bedoel Jesus as Hy daar in Joh. 17:21 bid: “Ek bid dat hulle almal een mag wees...” en in vers 22 sê: “... sodat hulle een kan wees net soos Ons een is..”?

Blaai ŉ mens in die Skrif rond, vind jy Ef. 4, wat ŉ uitstekende prentjie vir ons teken van wat Bybelse eenheid werklik behels.

Dit is ook insiggewend dat die vertalers van die Nuwe Afrikaanse Vertaling die opskrif van Ef. 4: “Die eenheid van die kerk” gemaak het.

Kom ek vat so ŉ paar dinge raak wat ek in hierdie hoofstuk oor Bybelse eenheid lees.

Vers 1 en 2 sê: “Laat julle lewenswandel in ooreenstemming wees met die roeping wat julle van God ontvang het. 

Wees altyd beskeie, vriendelik en geduldig, en verdra mekaar in liefde.”

G’n  wonder Jesus het gesê dat Sy mense in Sy Liggaam herken gaan word as deel van Sy Liggaam en as Sy volgelinge in die manier hoe hulle mekaar liefhet nie! (Joh. 13:34,35)

Natuurlik kom hierdie “eenheid” tussen volgelinge van Jesus nie deur allerlei mensgemaakte strukture tot stand nie. Nee, beklemtoon vers 3, dit is ŉ eenheid wat “...die Gees tussen julle gesmee het...”

Vers 4 tot 6 beklemtoon verder hierdie eenheid onder mekaar en met God ook dit wat ons glo insluit: “Daar is net één liggaam en net één Gees, soos daar net één hoop is waartoe God julle geroep het.

Daar is net één Here, één geloof, één doop, één God en Vader van almal: Hy wat oor almal is, deur almal werk en in almal woon.”

En dan kom vers 7 baie prakties en beklemtoon verder dat daar werklike Bybelse eenheid sal wees as ons elkeen ons posisie inneem en doen wat ons moet doen. “Aan elkeen van ons is ‘n genadegawe gegee volgens die mate waarin Christus die gawes uitgedeel het.”

Daarom is dit van kardinale belang vir hierdie eenheid om tot verwerkliking te kom dat die persone wat God aangestel het as die vyfvoudige “gawes”, ruimte sal hê om hulle rol te speel en die gelowiges sal toerus vir hulle bediening onder mekaar en na buite.

In die mate wat die apostels, profete, herders, leraars en evangeliste dan hulle toerusting onbelemmerd kan doen, breek hierdie Bybelse eenheid werklik deur in die sin dat die volgende kan begin gebeur:

“So sal ons uiteindelik almal kom tot die werklike eenheid in ons geloof en in ons kennis van die Seun van God. Dan sal ons, sy kerk, soos ‘n volgroeide mens wees, so volmaak en volwasse soos Christus. Dan sal ons nie meer kinders wees nie; ons sal nie meer soos golwe op en af en heen en weer geslinger word deur elke wind van dwaalleer as vals leraars ons met hulle slinksheid en listigheid op dwaalweë wil wegvoer nie.

Nee, ons sal in liefde by die waarheid bly en so in alle opsigte groei na Christus toe. Hy is immers die hoof, en uit Hom groei die hele liggaam. Die verskillende liggaamsdele pas by mekaar en vorm saam ‘n eenheid. Elkeen van hulle vervul sy funksie, en so bou die liggaam homself op in liefde.”

Sien, dan sien ons hoe die volgelinge van Jesus 

· meer en meer dieselfde dinge begin glo

· hulle liefde vir Jesus groei

· hulle geestelike volwassenheid stelselmatig ontwikkel

· hulle meer en meer immuun raak teen allerhande dwaalleringe waarmee die vyand telkens God se mense wil verwar en onmin wil bewerk

· hulle mekaar werklik in liefde bedien en ondersteun

· hulle mekaar met die waarheid bedien 

· Christus Jesus deurgaans die fokus, dinamo en dryfkrag van alles wat tussen hulle gebeur bly 

· hulle hande vat en mekaar bedien

· elkeen sal ontdek dat daar ŉ plekkie, ŉ rol en ŉ baie spesifieke funksie is wat net jy kan vervul in wat God nou in ons midde en deur ons wil doen in hierdie wêreld.

Dinge sal begin gebeur omdat ons saam begin werk. Hoe sê ons in die Afrikaanse spreekwoord: Eendrag maak mag!

Dag 69 – Sonder maskers 

Daar waar gelowige volgelinge van Jesus Christus fokus op Jesus in hulle midde en Hom toelaat om deur hulle mekaar lief te hê en te bedien soos wat Hy wil hê ons moet dit doen, gebeur dinge.

Daar beleef ons “God is hier teenwoordig”! 

Daar word ons vry, want die waarheid maak vry!

Om werklik vry te word van al die gemors van die verlede en die ou sieklike gewoontes waarmee ons vir jare geworstel het, moet ons binne die kokon van liefde in die binnekring van gelowiges leer om van al ons maskers ontslae te raak. 

Dit kan net gebeur waar ons leer om mekaar te vertrou omdat ons weet hier word ons onvoorwaardelik lief ge-hê.

Dan word die koinonia van gelowiges ŉ sagte plek waar ons kan val, maar ook waar mense ons so liefhet dat hulle ons nie gaan laat wegkom met al ons streke en ou gewoontes wat die lewens van ander om ons so versuur en ongelukkig gemaak het nie.

Waar ware Bybelse koinonia gebeur, gebeur daar iets onsigbaar wat ons gewone oë nie kan sien nie en wat niemand werklik kan verstaan of kan uitredeneer nie.

Die Bybel sê verder dat God jaloers waak oor dit wat hier gebeur, want dit is die dinge wat Hy ingebou het in die DNA van Bybelse ekklesia-wees van die begin af. 

Daarom sien ons dit gebeur – sonder dat iemand dit vir gelowiges moes leer – daar in die begin van die Ekklesia in die gebeure van Hand. 2 en verder.

Daarom hoor ons hoe Paulus hieroor praat in Ef. 3:5 tot 8a as hy sê: “Nog nooit tevore in die geskiedenis is die geheimenis aan die mensdom bekend gemaak soos God dit nou deur die Gees aan sy heilige apostels en profete geopenbaar het nie.

En dít is die geheimenis: deur die verkondiging van die evangelie en in hulle verbondenheid met Christus Jesus, word ook mense wat nie Jode is nie, saam met ons deel van die volk van God en lede van die liggaam van Christus, en kry hulle ook saam met ons deel aan wat God belowe het.

Van hierdie evangelie het ek ‘n dienaar geword, ‘n voorreg wat God in sy genade aan my gegee het deur sy krag in my te laat werk. Hoewel ek die geringste van al die gelowiges is, het Hy aan my hierdie voorreg gegee om aan die heidennasies die evangelie van die onpeilbare rykdom van Christus te verkondig.”

Daar is min dinge wat met mense so praat as om te sien en te beleef hoe mense mekaar werklik onvoorwaardelik liefhet.

Ja, dit is van lewensbelang dat God ruimte het om deur die gawes van die Gees vrylik tussen gelowiges te kan werk en dat die waarheid van die Woord tussen ons bedien moet word; maar ook dat ware Bybelse geloof ŉ realiteit in ons gewone lewens van elke dag moet wees. Maar uiteindelik  gaan dit die liefde tussen die volgelinge van Jesus en die liefde waarmee hulle ander mense bedien en behandel wees wat mense gaan aantrek soos motte na die lig toe.

Jesus het mos so gesê: “As julle mekaar liefhet, sal almal weet dat julle dissipels van My is.”

Daar waar mense sien en ervaar hoe ons mekaar as volgelinge van Jesus onvoorwaardelik aanvaar en leer liefkry, gaan dit mense aangryp.

Daar sien mense die Bybelse ekklesia gebeur soos God dit oorspronklik bedoel het... Daar sien hulle voor hulle oë ŉ nuwe entiteit opstaan. ŉ “Nuwe skepping” noem die Bybel dit.

Hierdie “nuwe skepping” werk byna soos die Bybelse huwelik.

In ŉ Bybelse huwelik bring God twee mense uit totaal verskillende agtergronde bymekaar en leer Hy hulle om mekaar lief te hê. Totdat hulle uiteindelik deur God gelei word om voor God, deur God se genade, aan mekaar trou en liefde te belowe en ook dit aan mekaar prakties begin bedien in hulle huwelik. 

Daar “gebeur” ŉ nuwe mens, word “ons” geskep, sonder dat dit die twee mense betrokke se eie individualiteit laat verdwyn.

Op ŉ groter skaal is dit wat in die ekklesia van Jesus Christus gebeur. 

En in die mate wat dit werklik tussen ons begin gebeur, gebeur dit wat God van die begin af beplan het.

Dag 70 – Ons is in ŉ oorlog betrokke 

Waar ons mekaar leer liefkry sonder maskers en sonder voorbehoud, daar kan ons ons roeping begin uitleef wat Paulus deur die werking van Sy Gees in Ef. 3:9 tot 11 so uitspel:  “Ek moet aan almal bekend maak hoe God, die Skepper van alle dinge, nou sy verborge plan uitvoer nadat Hy dit deur al die eeue geheim laat bly het.

Maar nou het God die ryke verskeidenheid van sy wysheid deur die kerk bekend laat word aan elke mag en gesag in die hemelruim, soos Hy Hom van ewigheid af al voorgeneem het om dit deur Christus Jesus, ons Here, tot uitvoering te bring.”

Daar word ons as God se ekklesia of kerk, ŉ profetiese vertoonvenster en praktiese demonstrasie van wat God in en tussen mense kan doen. Dit sal die nasies om ons, en selfs die onsigbare magte in die lug, na hulle asem laat snak!

Ons vertel baie keer vir mekaar daar is ŉ stryd tussen lig en donker, tussen goed en sleg, tussen God en die demoniese magte rondom ons aan die gang. Maar die wonderlike troos is dat ons as Christene verseker weet wat die eindtelling van hierdie “wedstryd” gaan wees. 

Christus Jesus is klaar die Oorwinnaar in hierdie stryd en ons deel in hierdie oorwinning saam met Hom! 

Ons deel in die verlossing wat hierdie oorwinning bewerk het. Maar ook in die deure wat dit oopgemaak het. Asook in die “oorlogsbuit” wat as gevolg daarvan ook ons s’n geword het.

Omdat die vyand nie die oorwinning wat reeds behaal is sommer so gaan aanvaar nie, gaan hy ook nie sommer net so lê en van al sy heerskappy en reeds verkreë gebiede sommer net afstand doen nie. Daarom is daar steeds ŉ worstelstryd en ŉ oorlog rondom ons aan die gang waarby ek en jy direk betrokke is.

Dag vir dag gaan ons in situasies beland waar ons baie bewus gaan raak van satan en sy demoniese magte se teenwoordigheid en werkinge. 

Dag vir dag gaan ons ons vasloop teen leuens en bedrog wat duidelik net die vyand se werk is.

Dag vir dag gaan ons ons vasloop teen mense wat dinge doen en dinge sê wat ons gaan seermaak, wat die waarheid verdraai, wat onreg en ongeregtigheid bevorder...

Dan moet ons maar weer die Gees van God se Woord deur ŉ Paulus daar in Ef. 6:12 en verder onthou: “Ons stryd is nie teen vlees en bloed nie, maar teen elke mag en gesag, teen elke gees wat heers oor hierdie sondige wêreld, teen elke bose gees in die lug.

Trek daarom die volle wapenrusting aan wat God julle gee, sodat julle weerstand kan bied in die dag van onheil en, nadat julle die stryd tot die einde toe gevoer het, nog op julle pos kan bly staan.

Bly dan op julle pos, toegerus met die waarheid as gordel om julle heupe, die vryspraak deur God as borsharnas, en die bereidheid om die evangelie van vrede te verkondig as skoene aan die voete.

Daarby moet julle altyd geloof as skild in die hand hê, want daarmee sal julle al die brand pyle van die Bose kan afweer.

Sit verlossing as helm op en vat die swaard van die Gees, dit is die woord van God.

Doen dit alles biddend en smeek God by elke geleentheid deur die Gees. Wees waaksaam en bid gedurig vir al die gelowiges.”

Dag 71 – God se plan of ons plan 

Voordat ons nie bereid is om God se bloudruk of ABC vir hoe dinge in die gemeente van Jesus moet werk begin volg nie, gaan ons steeds dieselfde patetiese resultate soos in die verlede hê.

Dit is die redes waarom al ons duisende planne en honderde kursusse nooit die resultate kan hê wat ons wil hê dit moet hê nie.

Eers waar ons God se plan en bloudruk vir ware Bybelse ekklesia begin volg en werklik hierdie Bybelse koinonia begin soek met ons hele hart en al ons energie, gaan iets begin gebeur. Gaan die wêreld voor hulle oë onder ons ŉ demonstrasie en getuienis sien van wat God werklik kan doen in stukkende mense se lewens wat ook maar woon in hierdie stukkende wêreld van ons.

Luister in die lig hiervan nou na Paulus se gebed vir ons as gelowige gemeente van Jesus as hy die volgende onder die leiding van God se Gees daar in Ef.3:14 tot 21 bid: “Daarom kniel ek in gebed voor die Vader aan wie die hele gemeenskap van gelowiges in die hemel en op die aarde sy bestaan te danke het.

Ek bid dat Hy deur sy Gees uit die rykdom van sy heerlikheid aan julle die krag sal gee om innerlik sterk te word, dat Christus deur die geloof in julle harte sal woon en dat julle in die liefde gewortel en gegrondves sal wees.

Mag julle in staat wees om saam met al die gelowiges te begryp hoe wyd en ver en hoog en diep die liefde van Christus strek. Mag julle sy liefde ken, liefde wat ons verstand te bowe gaan, en mag julle heeltemal vervul word met die volheid van God.

Aan Hom wat deur sy krag wat in ons werk, magtig is om oneindig meer te doen as wat ons bid of dink, aan Hom kom die eer toe, in die kerk, deur ons verbondenheid met Christus Jesus, deur al die geslagte heen tot in alle ewigheid. Amen.”

Dan staan hy van sy knieë af op, kyk ons in die oë en sê vir ons onder die leiding van die Gees: “Laat julle lewenswandel in ooreenstemming wees met die roeping wat julle van God ontvang het.

Wees altyd beskeie, vriendelik en geduldig, en verdra mekaar in liefde.

Lê julle daarop toe om die eenheid wat die Gees tussen julle gesmee het, te handhaaf deur in vrede met mekaar te lewe.

Daar is net één liggaam en net één Gees, soos daar net één hoop is waartoe God julle geroep het. Daar is net één Here, één geloof, één doop, één God en Vader van almal: Hy wat oor almal is, deur almal werk en in almal woon.

Aan elkeen van ons is ‘n genadegawe gegee volgens die mate waarin Christus die gawes uitgedeel het.”

Dan gaan Paulus onder die inspirasie van die Gees voor om God se plan verder uit te spel. 

Hy vertel verder hoe die Here elkeen van ons daar in die ekklesia wil toerus deur die vyfvoudige bediening vir die bediening waarvoor Hy vir elkeen van ons ŉ plek en platform gegee het daar by die werk, in ons gesin en familie, tussen ons vriende en in die gemeenskap waar Hy ons geplaas het.

Waar God se mense so toegerus word deur die vyfvoudige bediening spanne, is die resultaat soos volg: “So sal ons uiteindelik almal kom tot die werklike eenheid in ons geloof en in ons kennis van die Seun van God. Dan sal ons, sy kerk, soos ‘n volgroeide mens wees, so volmaak en volwasse soos Christus.

Dan sal ons nie meer kinders wees nie; ons sal nie meer soos golwe op en af en heen en weer geslinger word deur elke wind van dwaalleer as vals leraars ons met hulle slinksheid en listigheid op dwaalweë wil wegvoer nie.

Nee, ons sal in liefde by die waarheid bly en so in alle opsigte groei na Christus toe. Hy is immers die hoof, en uit Hom groei die hele liggaam. Die verskillende liggaamsdele pas by mekaar en vorm saam ‘n eenheid. Elkeen van hulle vervul sy funksie, en so bou die liggaam homself op in liefde.” (Ef. 4:13-16) 

Dag 72 – Dit is werklik ŉ worsteling 

Om gemeente en kerk van Jesus te wees volgens God se bloudruk, gaan ŉ proses wees. Dit gaan nie sommer gemaklik kom en net gebeur nie. Dit gaan werklik ŉ proses van worsteling tot uiteindelike oorwinning en heerlikheid wees!

Na die 32 jaar in bediening onder God se mense in alle dele van Sy Liggaam het ek ŉ paar dinge vir myself uitgemaak waarvan die volgende seker die belangrikste is.

Ware Bybelse koinonia gebeur daar waar ons alle hoop en vertroue verloor het in al ons eie planne en metodes. 

Tot dan gaan ons gedurigdeur vir mekaar sê: Hierdie ding gaan nooit werk nie! Bybelse ekklesia-wees en Bybelse koinonia is net ŉ droom!

In ŉ sin is ons reg! Dit gaan nooit werk as ons maar bly doen wat ons nog altyd gedoen het, en bly dink en sê soos nog altyd in die verlede nie.

Dit gaan ook nie werk as ons steeds ons identiteit as volgelinge van Jesus in die feit dat ons eksklusiewe NG-, of Pinkster-, of Charismaties-, of vernuwend-gesinde wil wees nie. 

Dit aan ook nie werk as ons aandring daarop dat mense wat van my verskil eerder maar op hulle eie plek en eie manier die Here moet gaan dien, en ons moet uitlos om die ding te doen soos ons dit nog altyd gedoen het nie.

Die uitdagende in hierdie saak is natuurlik dat vir sover dit gaan oor wat ware Bybelse eenheid is, staan ons hier voor die totaal “onbekende”, juis as gevolg van die verskeurdheid waarin ons in die praktyk so gewoond geraak het!  

Ons leef immers in ŉ kerklike wêreld waar daar nie minder as 40 000 verskillende “kerke” oor die wêreld is wat aanspraak maak daarop dat hulle dié eintlike ware kerk is. Hoe kan ons ons indink in ŉ wêreld waar die Ekklesia of Kerk van Jesus waarlik in die praktyk EEN is!.

Natuurlik het almal van ons al ŉ proe hier en daar gehad van hoe dit is as gelowiges byeen is in geleenthede en plekke waar die kerk mure tussen ons totaal geïgnoreer word. Maar om deel te wees van ŉ gemeente en familie gemeentes waar dit werklik tussen die meeste van die gelowiges in daardie gemeentes gedoen word soos God dit in Sy bloudruk vir ons uitspel, is in my eie lewe steeds nog net ŉ soeke en begeerte.

Ek weet dit gaan net begin gebeur as ons sensitief begin luister na Jesus se stem. En as ons die Jesus in ons begin toelaat om werklik mense om ons te bedien soos Hy dit wil doen.

Daar waar ons tyd maak vir mekaar, en doelbewus tyd saam met mekaar begin spandeer in die teenwoordigheid van Jesus, daar gaan dinge begin gebeur!

Daar waar ons saam God se aangesig begin soek, Hom begin aanbid en besing, met mekaar begin gesels oor die Waarheid wat Hy aan ons bedien en die waarheid in liefde onverskrokke aan mekaar bedien, daar gaan dinge gebeur!

Dit is dan wat ons oor dinge gaan praat wat werklik saak maak. 

Natuurlik gaan dit nie maklik wees nie. Dit gaan soms beteken dat ons die appelkar moet omgooi en dat verhoudings vir ŉ tyd versteur moet word!

Dit gaan ook soms beteken dat ons met mekaar in liefde moet gesels oor bepaalde sondes in ons eie lewe en ook in hulle lewens. Ons besef immers dat solank daardie sondes geheim bly, waar niemand dit sien of weet nie, bly dit vashouplek en oop deure vir die vyand om ons te bly manipuleer, te beroof, te belieg en sy vernietigingswerk maar onbelemmerd voort te sit.

Soos Gal. 2:11 ons vertel as daar staan: “Toe Sefas egter later na Antiogië toe gekom het, het ek my openlik teen hom verset omdat sy optrede duidelik verkeerd was.”

In die ware Bybelse ekklesia sal ons mekaar moet begin wys op daardie stukkies bedrog, leuens en teenstrydighede in ons lewens as volgelinge van Jesus.

Elke keer as daar een of ander storie oor ŉ Christelike leier in die koerant verskyn waarin hulle ontbloot word as ŉ bedrieër, dief, egbreker of leuenaar, wonder ek oor waar die manne en vroue dan was wat in liefde met hierdie leier van hulle oor die waarheid moes gepraat het.

Rom. 12:9 sê: Ons skuld mekaar hierdie soort liefde.

Dag 73 – Dit gaan die verskil maak 

Daar waar ons God se plan, Sy bloudruk vir ekklesia-wees, vir ware Bybelse kerk-wees, in detail gaan volg, daar gaan God se teenwoordigheid tussen ons ŉ onbetwisbare werklikheid wees.

Net dit gaan die kerk van Jesus in die wêreld ‘n magneet maak wat mense van buite aantrek en aantreklik maak.

Dan gaan Paulus se gebed vir die volgelinge van Jesus daar in Ef. 3:14 tot 21 tussen ons prakties begin gebeur.

Kom luister weer saam met my na hierdie gebed.

 “Daarom kniel ek in gebed voor die Vader aan wie die hele gemeenskap van gelowiges in die hemel en op die aarde sy bestaan te danke het.

Ek bid dat Hy deur sy Gees uit die rykdom van sy heerlikheid aan julle die krag sal gee om innerlik sterk te word, dat Christus deur die geloof in julle harte sal woon en dat julle in die liefde gewortel en gegrondves sal wees.

Mag julle in staat wees om saam met al die gelowiges te begryp hoe wyd en ver en hoog en diep die liefde van Christus strek.

Mag julle sy liefde ken, liefde wat ons verstand te bowe gaan, en mag julle heeltemal vervul word met die volheid van God.

Aan Hom wat deur sy krag wat in ons werk, magtig is om oneindig meer te doen as wat ons bid of dink, aan Hom kom die eer toe, in die kerk, deur ons verbondenheid met Christus Jesus, deur al die geslagte heen tot in alle ewigheid. Amen.”

Sien, dan gaan mense deur die Jesus in en tussen ons aangetrek word!  Sy Persoon, Sy liefde, Sy aanvoelbare en beleef bare werklikheid en Sy bonatuurlike krag gaan die mense trek en ons “aantreklik” maak vir hulle!

Dit is waarom al ons wonderlike gemeente programme, kursusse, saamtrekke of wat ons ook al reël, nooit werklik die resultate het wat ons graag wil hê dit moet hê nie.

Voordat ons nie bereid is om te verander wat God sê moet verander nie, gaan ons steeds dieselfde resultate hê as in die verlede!

Ons eie planne kan dalk ons kerk sisteme en ons kerklike organisasies verbeter en selfs oënskynlik laat groei, terwyl niks inderwaarheid verander nie! Daar waar dit maar net ons eie planne is, is selfs aanvanklike groei net oppervlakkig en bring dit nie die resultate en geestelike groei waarvan God hier praat nie.

Om God se bedoeling te laat gebeur, moet ons Sy plan en bloudruk begin volg.

Dié van julle wat dit al gewaag het, weet dat dit aanvanklik kan veroorsaak dat mense wegstap en dat groot byeenkomste klein byeenkomste word! 

Hoeveel keer het van ons nie al dit beleef nie! Die oomblik wat jy God se plan en bloudruk in jou eie lewe of in ŉ groep gelowiges begin volg, lyk dit aanvanklik asof alles in trurat is!  Mense wat oënskynlik gelukkig was, begin onderling met mekaar struwelinge optel en ongelukkig word. Ja, selfs mense wat jy gedink het sou verstaan waarmee ons besig is, begin jou kwalik neem omdat jy nou begin karring het aan dinge waarmee “almal” tot nou toe heel tevrede was.

Ja, baie keer vereis radikale gehoorsaamheid aan God se bloudruk om weer by punt nul te begin... om oor te begin.  Baie keer vereis dit geestelike dinamiet wat eers die ou vestings van onbybelse tradisies moet weg en stukkend skiet, sodat ons van vooraf op ŉ gesonde Bybelse fondament kan bou.

Ja, baie keer moet ons eers sekere dinge en programme “toemaak” en staak, voordat ons in eenvoud “oor kan begin”.

O, mag God deur Sy Gees ons die wysheid, insig en moed gee om Jesus in alle radikale opregtheid en gehoorsaam te volg, terwyl Jesus se liefde tussen ons en in ons optrede bo alles vir almal sigbaar sal wees.

Dag 74 – Ons het nodig om eerlik te wees 

As ons eers in die Bybel ontdek het wat Jesus Christus, die Hoof van die Liggaam, wil hê moet gebeur tussen Sy volgelinge in die ekklesia of kerk van Jesus, sal ons nooit weer tevrede kan wees met ekklesia-wees wat net uit gewone eredienste een of twee keer per week bestaan nie.

Ons het immers as volgelinge van Jesus baie meer as net dit nodig. Belangriker as dit, om God werklik te vereer deur dit wat tussen ons gebeur, het ons nodig om mekaar prakties lief te hê soos Jesus ons liefhet.

Dit gaan beteken dat ons daar in ons binnekring, tussen ons naby-familie van volgelinge van Jesus, sal leer om eerlik met mekaar te wees. Eerlik te wees oor ons diepste begeertes, vrese en behoeftes van ons hart. Ja, het ons nodig om mekaar te help om met daardie ou tier wat nog hier diep in elkeen van ons se kelderverdieping sit, af te reken as hy gedurig vir almal grom of net wil byt en klou as mense te naby aan jou kom of as jy nie jou sin kry nie.

Kom ek gaan wys ŉ bietjie vir jou een so gedeelte in die Nuwe Testament wat vir ons so ietsie wys oor hierdie “eerlik wees” daar in die midde van ŉ groepie gelowiges wat jy weet jou liefhet, en wat jy geleer vertrou het met jou hele lewe.

In Jak. 5:13 tot 20  staan die volgende: “As daar iemand onder julle is wat swaar kry, moet hy bid. As daar iemand is wat opgeruimd is, moet hy lofliedere sing.

As daar iemand van julle is wat siek is, moet hy die ouderlinge van die gemeente laat kom, en hulle moet vir hom bid en hom met olie salf onder aanroeping van die Naam van die Here.

En as hulle gelowig bid, sal dit vir die sieke genesing bring: die Here sal hom gesond maak. As hy gesondig het, sal dit hom vergewe word.

Bely julle sondes eerlik teenoor mekaar en bid vir mekaar, sodat julle gesond kan word. Die gebed van ‘n gelowige het ‘n kragtige uitwerking.

Elia was ‘n mens net soos ons. Hy het ernstig gebid dat dit nie moet reën nie, en in die land het dit drie jaar en ses maande lank nie gereën nie. Toe het hy weer gebid, en die hemel het reën gegee en die aarde het sy oes gelewer.

My broers, as een van julle van die waarheid afdwaal en iemand sou hom terugbring, weet dan dat hy wat ‘n sondaar van sy dwaalweg terugbring, hom uit die dood red en maak dat ‘n menigte sondes vergewe word.”

Hierdie soort eerlikheid, openheid, saam bid en selfs teenoor mekaar belydenis doen, ken min van ons daar in die binnekring van ons naby-familie van gelowige broers en susters in Jesus.

Tog het ons dit so nodig. 

Daar gebeur mos iets in ŉ mens waar jy dinge na die lig toe bring wat nog altyd daar in die donker, waar niemand anders daarvan geweet het, jou heeltyd gemanipuleer en gefolter het.

Die oomblik as dit in die lig kom en bedien word met die waarheid en die liefde in Jesus Christus, word mense vry en vind daar werklik genesing op ŉ diep vlak plaas.

Daar waar gelowiges werklik saam God se aangesig gefokus begin soek vir mekaar en vir situasies in hulle midde waar net God die verskil kan maak, gaan ons verras word deur wat God kan doen en oor die verskil wat gesamentlike en eenstemmige gebed kan maak!

Daar waar ons met mekaar saamstem in gebed en ŉ saak saam na Jesus se voete toe bring om te hoor wat werklik in Sy hart is daaroor, wat Sy oplossing en Sy strategie daarvoor is, en ons dan saam Hom vertrou om dit te doen wat Hy wil doen, daar gebeur dinge!

Dag 75 – Ons sterf soms stukkie vir stukkie 

Ek en my vrou is vanjaar deur God se genade 34 jaar getroud. In hierdie 34 jaar het ŉ geweldige klomp dinge tussen ons en in ons elkeen gebeur. Een van die belangrikste daarvan is dat ons mekaar werklik in diepte leer ken het. 

Die meeste gelowiges met wie ek in die sowat 36 dorpe en stede oor die land ŉ pad stap en gereeld hulle gaan bedien, dink hulle ken my, maar eintlik ken hulle my net bo-langs. Hulle weet nie wat my vrou alles oor my weet nie.

Vir my is en bly dit ŉ wonderwerk dat my vrou, wat soveel van my weet, wat al my sterk punte ken maar ook weet van al my swak punte, en wat al by ŉ paar geleenthede met my “tier in die kelderverdieping” onderonsies gehad het, dat sy my ten spyte van dit alles nog steeds liefhet.

Dit is eintlik wat daar in my en jou naby-familie van gelowiges begin gebeur waar ons tyd maak om bymekaar te wees. Ware Bybelse koinonia gaan dan ook beteken dat ons in die proses sal leer om mekaar op ŉ dieper vlak lief te hê.

Daar waar ons leer om eerlik en openlik met mekaar te wees oor ons vreugdes maar ook ons pyn, seer en worstelinge, daar gebeur iets. Daar groei iets.

Kom ons wees ook eerlik hieroor: natuurlik is dit nie altyd ewe lekker nie! Want wat ook in hierdie proses moet gebeur is dat ons almal gaan beleef hoe stukkies van ons vlees-mens (of daardie tier in ons) moet doodgaan!

Iets van die kruis en die sterwe saam met Jesus, waarvan Paulus ons daar in sy Romeine-brief en in sy Galasiërs-brief vertel, gaan tussen ons en in ons ŉ werklikheid word.

Ons kan en mag dit nie vermy nie!  As ons wil groei en werklik wil beleef wat Jesus in die ekklesia wil doen, moet ons hierdie pad loop.

In daardie tye gaan dit voel of alles donker is. Gaan dit soms voel asof God ons vergeet het. Daar kan selfs tye wees wat ons voel om saam met Jesus te sê: My God, my God, waarom het U My verlaat! Ja, gaan ons voel: alles hierbinne voel so dood!

Ons sal bereid moet wees om dit teenoor mekaar te erken. Ek weet uit ervaring uit dat ’n mens gewoonlik in sulke tyd, as jy so voel, juis ander mense se geselskap probeer vermy. Maar dit is juis die tye wat ons mekaar nodig het. Wat ons nodig het om tussen mense te gaan sit en praat wat ons weet ons werklik liefhet en vir wie ons kan vertrou met hierdie soort dinge.
Waar ons dit vir mekaar eerlik gaan erken en vertel, en saam daarmee na Jesus daar in ons midde gaan, gaan ons werklik beleef hoe Hy ons bedien, en troos, en selfs genees.

Sodat ons almal agterna sal bely: Jesus self was werklik hier tussen ons in al Sy heerlikheid! (Heb. 2:9)

Onthou, as ons Jesus in Sy heerlikheid sien en beleef, is dit juis die tye wat ons ook meer intens ons stukkend en onheiligheid beleef.  Soos Jesaja ons van vertel daar in Jes. 6:5 toe hy skielik van God op die troon daar by hom bewus geraak het. Toe moes hy bely: "Dit is klaar met my! Ek is verlore! Elke woord oor my lippe is onrein, en ek woon onder ‘n volk van wie elke woord onrein is. En nou het ek die Koning gesien, die Here die Almagtige kennis gemaak... “

As jy onthou, was dit ook juis die tyd wat die volgende kon gebeur: “Een van die serafs het toe ‘n gloeiende kool met ‘n tang van die altaar af gevat en na my toe gevlieg.

Hy het my mond aangeraak met die kool en gesê: ‘Noudat die gloeiende kool jou lippe aangeraak het, is jou oortredinge vergewe, jou sonde versoen.’

Toe het ek die Here hoor vra: ‘Wie kan Ek stuur? Wie sal ons boodskapper wees?’ Ek het geantwoord: ‘Hier is ek! Stuur my!’” (Jes. 6:6-8)

Sien jy, dan kan God ons bedien en ons ook sommer weer lanseer in ons gefokusde roeping en taak daar waar Hy vir ons outoriteit en ŉ verhoog tussen mense gegee het.

Dag 76 – Ons sterf in Sy teenwoordigheid

Ons is nou al vir ŉ paar geleenthede besig om mekaar te vertel hoe lyk God se bloudruk vir wat tussen gelowige volgelinge gebeur waar hulle dinge begin doen, begin ekklesia/kerk wees, soos Hy wil hê dit moet gebeur.

As ons ŉ proetjie hiervan gehad het, gaan ons nooit weer tevrede wees met die krummels en geestelike manipulasie wat soms aangebied word vir gelowiges waar hulle bymekaar kom nie. 

Ons gaan besef dat om ŉ klompie liedjies oor en oor te sing, gaan nie gelowiges wat al die ware jakob geproe het, oortuig dat God nou werklik hier teenwoordig en aan die werk is nie!

Ons gaan besef dat om gelowige volgelinge van Jesus in ŉ stemming van opregte aanbidding en verwondering te bring oor wie die God en Jesus is wat werklik daar tussen ons teenwoordig en aan die werk is, dalk op ŉ totaal ander wyse gaan gebeur as wat die meeste van ons tot dusvêr gedink het dit gaan gebeur.

Kom ons wees eerlik: ons het so nodig dat dit gebeur! 
Ons het almal hierdie intense behoefte, hierdie honger en dors, na ŉ werklike ervaring van God se teenwoordigheid en besig wees tussen ons! Ons wil deur Hom aangeraak word! Ons wil Hom sien, ervaar en hoor!

Alleen dan gebeur daar dinge!  
Alleen dan gaan die angs en vrese, ons geneigdheid om ons so te bekommer oor alles, die hardheid van ons hart en die intense ongeloof en rebelsheid wat so maklik in ons opkom wanneer die druk en die spanning rondom ons hoog raak, in ŉ oomblik as’t ware verdamp in Sy beleefde teenwoordigheid.

Dan gaan ons beleef hoe ons nie anders kan as om ons sondes te bely sodat Hy ons net weer al ons sondes kan vergewe en ons van al ons ongeregtighede kan vrymaak en vryspreek nie (1 Joh. 1:9). Dan wil ons dit ook bely sodat dit uit die pad kan kom en ons daarmee klaar kan kry...

Dan hoor ons hoe Jesus vir ons sê: "As iemand agter My aan wil kom, moet hy homself verloën, sy kruis opneem en My volg, want wie sy lewe wil behou, sal dit verloor; maar wie sy lewe ter wille van My verloor, sal dit terugkry. (Mat. 16:24,25)

Hoe sê Bonheoffer: As Jesus jou roep, roep Hy jou net vir een rede en dit is om na Hom toe te kom sodat jy kan sterf.

Ek dink dit is nie net waar vir ons as individue en individuele gelowiges nie, maar dit is ook veral waar daar waar ons as ŉ groep en ŉ familie gelowiges na Jesus toe kom en iets van Sy teenwoordigheid wil en begin beleef.

Daar moet ons Hom onder andere vra: Here, ons weet nie werklik wat hier tussen ons in die ekklesia/kerk moet gebeur wat U wil hê hier moet gebeur nie! Kom leer ons U planne! Vergewe vir ons dat ons al die jare gedink het ons weet hoe...

Vriende, ek is totaal oortuig die Here gaan ons dan dinge leer en dinge laat beleef wat die meeste van ons nog nooit beleef het nie! Dan gaan ons beleef wat die Here bedoel as Hy profeties vir ons belowe “Hy is besig met iets nuuts!”

Dan gaan ons iets belewe en ervaar waarvan ŉ Johannes daar in 1 Joh. 1:3 tot 9 vertel. Luister wat sê hy daar onder die inspirasie van die Gees: “Hom wat ons gesien en gehoor het, verkondig ons aan júlle, sodat julle aan ons gemeenskap deel kan hê. En die gemeenskap waaraan ons deel het, is dié met die Vader en met sy Seun, Jesus Christus.

Dit skryf ons sodat ons blydskap volkome kan wees.

Dít is nou die boodskap wat ons by Hom gehoor het en aan julle verkondig: God is lig, en daar is geen duisternis in Hom nie.

As ons beweer dat ons aan Hom deel het, en ons lewe in die duisternis, lieg ons en handel ons nie volgens die waarheid nie. Maar as ons in die lig lewe soos Hy in die lig is, het ons met mekaar deel aan dieselfde gemeenskap en reinig die bloed van Jesus, sy Seun, ons van elke sonde.

As ons beweer dat ons nie sonde het nie, bedrieg ons onsself en is die waarheid nie in ons nie. Maar as ons ons sondes bely-Hy is getrou en regverdig, Hy vergewe ons ons sondes en reinig ons van alle ongeregtigheid.”
Waar ons so voor Jesus staan, sal ons weer beleef hoe Hy kom deur die werking van Sy Gees en vir ons weer Sy kleed van geregtigheid kom aantrek.

Daar in Sy teenwoordigheid sal ons weer ontdek ons is vrygemaak, vergewe, geregverdig, geheilig en het deel aan alles verder wat Christus Jesus deur Sy dood en opstanding vir ons reeds bewerk het. 

En dit alles omdat ons in geloof posisie ingeneem het “in Christus”. Daarom sien die Vader eintlik nie eers ons meer raak nie, maar net Sy Seun, agter wie, in wie ons voor Hom staan.

Dag 77 – Daar in Sy teenwoordigheid leer ons om te glo 

In die teenwoordigheid van ’n lewende God, hoor ons Jesus Christus, ons Verlosser en Koning sê: “Soek eers My Koninkryk en My wil en al die ander dinge sal vir julle bygevoeg word!” (my verwoording van Mat. 6:33).

Daar ontdek ons die groter prentjie waaroor alles eintlik gaan, naamlik die evangelie van die Koninkryk van God wat in Christus Jesus ook hier op aarde gekom het en besig is om te kom.

Daar aan die voete van Jesus Christus, ons Verlosser en Koning, ontdek ek en jy ook stelselmatig waar ons spesifiek inpas in hierdie groter prentjie.

Daar ontdek ons nie net God se wil in die algemeen nie, maar ook God se spesifieke wil vir my en my lewe en dit wat op hierdie oomblik in my lewe aan die gebeur is en wat tans op my tafel lê.

In my eie lewe was hierdie ontdekking merkwaardig, naamlik dat ek en my lewe en selfs dit wat op die oomblik in my lewe aan die gang is, êrens in ’n groter prentjie inpas! Ja, dat niks daarvan toevallig is nie. Alles het betekenis!

Wat hiermee saam in my lewe gebeur het – en ek weet nie of dit met alle mense so gebeur nie – is dat ek daar in Sy teenwoordigheid geleer het om aanhoudend te kies om juis dit te glo.

Miskien moet jy hierdie sinnetjie hierbo net weer ’n keer lees, want dit is eintlik ’n geweldige mond vol.

Kom ek probeer dit so vir jou verduidelik.

Wat ek ontdek het aan die voete van Jesus oor my lewe, oor die roeping en opdrag wat God vir my vir nou het, maar ook oor die dinge wat op die oomblik in my lewe aan die gang is, is dat ek gedurig geloof nodig het  om te glo wat God vir my daaroor sê.

So het ek op die oomblik geloof nodig om te bly glo dat God vir elke ding wat in my lewe gebeur ’n plan en ’n rede het. 

Ek het geloof nodig om te bly glo dat God, soos Rom. 8:28 sê, die beste vir my kan laat gebeur uit die slegste dinge wat tans deel is van my elke dag se ervaringe en wedervaringe.

Ek het in die besonder geloof nodig om nou in geloof die treë te gee wat ek nodig het om te gee om nou te doen wat God wil hê ek moet doen. 

Ek het geloof nodig om Hom nou te vertrou vir die dinge wat ek nou nodig het om die dinge te doen wat Hy my beveel het.

En dit bring my by die skokkende ontdekking wat ek gemaak het. Naamlik dat ek, as ek baie eerlik moet wees, moet bely dat ek nie hierdie dinge altyd gemaklik kan glo nie.

Ek moes ontdek dat, soos met my hele gelowige volgeling van Jesus-wees, selfs die geloof wat God van my vra, nie uit myself natúúrlik gewys kan kom nie.

Soos alles, moes ek kies om in geloof op Jesus Christus wat in my woon en lewe, te rus en Hom alleen ook hiervoor te vertrou.

Dit is soos Paulus daar in Fil. 4 vir ons leer wat in sy lewe gebeur het.

Hy het geleer dat om werklik die tye van tekort en die tye van oorvloed gelowig in sy lewe te kon leer hanteer, was dit “Christus wat vir hom die krag” gegee het. Ja, dat “hy tot alles in staat is” deur Christus wat vir hom die krag/vermoë gegee het.

Ons geloof skiet heeltyd te kort. 

Met ander woorde, ook wat ons geloof betref, moet ons as’t ware “sterf” en ontdek dat “ek nie meer leef nie, maar dat Christus Jesus in my lewe”.

My “geloof” is inderwaarheid maar net  ’n keuse wat ek maak om oop leë bedelaarshande na Jesus Christus uit te steek en om Hom te vra: Here Jesus Christus, U wat in my woon en lewe deur U Gees, kom en gee my die krag om U ook in hierdie situasies te bly glo en U te bly vertrou. 

Ek kies nou om U hiervoor te vertrou. Amen.

En dit stel my in staat om in hierdie situasie vas te staan en te bly glo. 

Dag 78 – God wil ons iets nuuts leer 

Ek het al ŉ paar keer gesê dat ek oortuig is die Here leer ons ŉ ander manier van ekklesia/kerk-wees en dat Hy ons prentjies daaroor wil verander.

Die manier hoe die Here ons manier van dink hieroor verander is deur ons met “nuwe wyn” te bedien. Met ander woorde, deur die werking van Sy Gees...

· Laat Hy ons ou Bybelse waarhede raaksien en opnuut ontdek

· Begin Hy ons gedagtes en prentjies daaroor en daarrondom verander soos wat ons tyd spandeer om daaroor na te dink en te mediteer

· Word dit wat Hy daaroor sê vir ons skielik verrassend relevant en betekenisvol en weet ons dat ons nooit weer soos voorheen oor hierdie dinge sou kon dink of dinge op dieselfde manier as voorheen kan aanhou doen nie.

Verstaan mooi, dit gaan nie wees asof ons mekaar ŉ nuwe resep of metode gaan wys of leer nie. Daar is nêrens op aarde waarheen ons kan gaan om te gaan kyk hoe dit nou eintlik gedoen moet word nie.

God gaan ons self kom leer. Van vooraf.

Wat ek wel besef is dat ons tyd nodig het by mekaar om dit te leer en te ervaar.

Daarom kan ons nie meer tevrede wees deur net Sondae “kerk toe te gaan” soos in die verlede nie. 

Daarom weet ek dit was nie vir spek en boontjies dat die vroeg-Christelike gemeentes ekklesia-wees beleef en geleer het toe hulle begin het om van huis tot huis te beweeg, saam te eet en saam te kuier met Jesus in hulle midde nie. 

Daar het hulle mekaar leer liefkry. Daar het hulle leer deel. Daar het hulle mekaar leer vertrou. Daar het hulle mekaar bedien met die gawes van die Gees. Daar het hulle beleef hoe Jesus hulle self gelei het deur Sy stem. 

Daar het Sy Woord vir hulle vars en nuut geword. Daar het die nuwe wyn van Sy Woord hulle verander en hulle geleer nuwe wyn hoort in nuwe wynsakke.

Deur die gawe van lering, die gawe van bemoediging, die gawe van profesie, die gawe van onderskeiding van geeste en die onderskeiding van wat waarheid en wat leuen is, deur die gawes van genesing, deur die gawes van wonders en kragte, deur die gawes van leierskap en die gawe van bediening van mekaar se nood en behoeftes het gelowige volgelinge van Jesus God as “tussen hulle teenwoordig” belewe.

Daarom is dit so nodig dat ons moet seker maak dat elkeen in die ekklesia of familie van Jesus werklik ŉ persoonlike ontmoeting gehad het met ŉ lewende Jesus, waar hulle die boodskap van die evangelie verstaan het en ŉ kans gehad het om te kies of hulle dit werklik glo. 

Daarom is dit so noodsaaklik dat hulle ook die ander dele van ŉ normale Bybelse geestelike geboorte moet beleef deur Bybels gedoop te word in water en gedoop te word deur die Gees.

Daarom is dit so noodsaaklik om hulle posisie van geregtigheid in Jesus te verstaan, maar ook te verstaan dat hulle as nuwe burgers van Sy koninkryk Hom nou moet gehoorsaam as die nuwe Koning in hulle lewens.

Daarom is dit nodig dat ons mekaar gedurig moet aanmoedig om die beheer in ons lewens aan die Gees van God in ons oor te gee. Sodat Hy ons gedrag en woorde ten volle kan beheer.

Dan kan ons die vrug van die Gees in mekaar se lewens verwag en ervaar, naamlik “... liefde, vreugde, vrede, geduld, vriendelikheid, goedhartigheid, getrouheid, nederigheid en selfbeheersing.” (Gal. 5:22,23)

Anders gaan ons net heeltyd moet keer vir ons paaltjies as ons by mekaar is, want mense sal mekaar net wil byt en stukkend hap!

God het soveel meer in gedagte as dit!  Ekklesia/kerk-wees kan soveel meer wees as dit waaraan ons tot nou toe gewoond geraak het!

Mag God self vir ons Sy plan en bloudruk leer!  En mag ons oop wees om deur Hom daarvan oortuig te word!
Dag 79 – God wil met ons praat 

As daar een ding moet gebeur in die ware Ekklesia of kerk van Jesus Christus, is dit dat God self met mense praat! Mense gaan ervaar dat God self daar aan die woord kom.

Dit gaan wees soos daardie dag waarvan Lukas ons in Luk. 4:16 tot 22 skryf: “Hy het ook in Nasaret gekom, waar Hy grootgeword het, en soos sy gewoonte was, het Hy op die sabbatdag na die sinagoge toe gegaan. Toe Hy opstaan om uit die Skrif voor te lees, is die boek van die profeet Jesaja vir Hom aangegee, en Hy het dit oopgemaak en die plek gekry waar geskrywe staan:

‘Die Gees van die Here is op My omdat Hy My gesalf het om die evangelie aan armes te verkondig. Hy het My gestuur om vrylating vir gevangenes uit te roep en herstel van gesig vir blindes, om onderdruktes in vryheid uit te stuur, om die genadejaar van die Here aan te kondig.’
Nadat Hy die boek toegemaak en aan die amptenaar teruggegee het, het Hy gaan sit. Die oë van almal in die sinagoge was op Hom gerig. Toe begin Hy hulle toespreek: ‘Vandag is hierdie Skrifwoord wat julle nou net gehoor het, vervul.’
Almal het hulle instemming met Hom betuig en was verwonderd oor die aangename woorde uit sy mond.”

Soos ek gesê het, met Jesus in ons midde, gaan mense beleef: God is self hier en Hy praat met my!

Maar kom ons sê sommer ook dadelik vir mekaar: As ons wil hê mense moet dit beleef, dan moet “die woord” wat ons aan hulle bedien, werklik ’n “Woord van God af” wees! En daarvoor moet God eers met jou vooraf praat!

Soos Rom. 10:14 tot 15a sê: “Maar hoe kan ‘n mens Hom aanroep as jy nie in Hom glo nie? En hoe kan jy in Hom glo as jy nie van Hom gehoor het nie? En hoe kan jy van Hom hoor sonder iemand wat preek?

En hoe kan iemand preek as hy nie gestuur is nie? Daar staan ook geskrywe: ‘Hoe wonderlik klink die voetstappe van dié wat die goeie boodskap bring.’”

Dan word daardie “woord” wat ons daar in die Ekklesia bring werklik dit wat Heb. 4:12 sê: “Die woord van God is lewend en kragtig. Dit is skerper as enige swaard met twee snykante en dring deur selfs tot die skeiding van siel en gees en van gewrigte en murg. Dit beoordeel die bedoelings en gedagtes van die hart.”

2 Tim. 3:15 tot 17 gaan dan daar tussen ons gebeur: “Dit kan jou die kennis bybring wat tot verlossing lei deur die geloof in Christus Jesus. 
Die hele Skrif is deur God geïnspireer en het groot waarde om in die waarheid te onderrig, dwaling te bestry, verkeerdhede reg te stel en ‘n regte lewenswyse te kweek, sodat die man wat in diens van God staan, volkome voorberei en toegerus sal wees vir elke goeie werk.”

As Jesus se volgelinge byeen is en Jesus werklik tussen hulle is, sal hulle beleef hoe Hy self hulle lei deur Sy stem.

Daar is natuurlik net een ware toets vir of iets wat ons hoor werklik God is wat praat en die waarheid is en dit is die Bybel self. Daarom moet alles wat in die ware Ekklesia gesê word altyd getoets word aan dit wat in die Bybel staan. Klop dit nie daarmee nie, dan weet ons dit is nie van God nie.

Natuurlik sal die hart van daardie woord altyd op die een of ander manier ons herinner aan die goeie nuus dat Jesus Christus die Koning is wie se koninkryk aan die kom is op planeet aarde. Juis daarvoor moes Hy aarde toe kom om gekruisig te word, te sterf en op te staan, om so die vyand se mag oor ons te breek.

Ons sal ook gedurigdeur mekaar herinner aan dit wat in Rom. 10:8 tot 17 staan: "’Naby jou is die woord, in jou mond en in jou hart.’ En hierdie woord is die boodskap van die geloof, en dit is wat ons verkondig: As jy met jou mond bely dat Jesus die Here is, en met jou hart glo dat God Hom uit die dood opgewek het, sal jy gered word. Met die hart glo ons, en ons word vrygespreek; en met die mond bely ons, en ons word gered.

Die Skrif sê tog: ‘Niemand wat in Hom glo, sal teleurgestel word nie.’
‘Niemand nie!’ Dit maak dus geen verskil of ‘n mens ‘n Jood of ‘n Griek is nie, want dieselfde Here is Here van almal, en Hy seën almal wat Hom aanroep, ryklik, want elkeen wat die Naam van die Here aanroep, sal gered word. …Die geloof kom dus deur die prediking wat ‘n mens hoor, en die prediking wat ons hoor, is die verkondiging van Christus.”
